
Skýrsla stjórnar

Ný stjórn og nefndir voru kosnar á síðasta aðalfundi, sem haldinn var 15. febrúar 2007. Stjórn VÍK fyrir árið 2007,  skipuðu þeir Hrafnkell Sigtryggsson, formaður, Jóhann Halldórsson, Einar Sverrisson, Birgir Már Georgsson og Sverrir Jónsson sem kom nýr inn í stjórnina. Varamenn voru þeir Karl Gunnlaugsson og Kristján Arnór Grétarsson.

Starfið fór strax af stað með krafti enda næg verkefni sem biðu stjórnar við undirbúning sumarsins og áframhaldandi eflingu félagsins. Helstu verkefni stjórnar voru skilgreind sem fyrr - uppbygging og fjármögnun Bolaöldusvæðisins, umhverfismál og keppnishald,  auk annarra verkefna.  
Meðal fyrstu verkefna stjórnar var að ákveða um framhald og framkvæmd keppninnar á Klaustri.  Eftir mikið samningaþref, var ákveðið að halda keppnina á sama stað í maí.  
Óljóst var hins vegar með framhaldið.  Í vetur varð ljóst að ekki var nægilegur áhugi hjá VÍK til áframhaldandi samstarfs við landeigendur að óbreytum forsendum - og keppnin því flautuð af.  Í kjölfar þeirrar ákvörðunar höfðu hagsmunaaðilar á svæðinu samband.  Þeir ásamt landeigendum, vildu gjarnan ná samkomulagi um áframhaldandi keppnishald end nokkuð í húfi fyrir svæðið.  Sem stendur eru viðræður í gangi varðandi aðkomu ýmissa aðila að málinu - m.a. sveitarstjórnar, en enn er ekki útséð með hvort keppnin verður eða ekki.
Fjöldi félagsmanna jókst jafnt og þétt á árinu.  
Í árslok 2006, voru félagsmenn VÍK orðnir tæplega 812 en voru í lok 2007, orðnir rúmlega 1000.  Af þessum fjölda greiddu um 540 félagsgjald sem er talsverð aukning frá 2005 og  2006 þegar um 400 greiddu félagsgjald. Aukinn fjöldi innan félagsins er afar mikilvægur. Það skilar okkur auknum tekjum, en gerir ekki síður félagið að sterkari þrýstihóp út á við.  Rétt er að hafa í huga að í þessum hóp eru sjálfsagt einhverjir sem hafa látið hjá líða að segja sig úr félaginu.  Það var hins vegar lagt að mönnum við útsendingu félagsgjalda og ítrekana að þeir létu vita ef þeir vildu segja sig úr félaginu og var talsverður hópur sem nýtti sér það.
Guðmundur Pétursson, vefstjóri, hefur séð um ritstjórn á motocross.is undanfarin ár, en hann hefur óskað eftir að draga úr þeirri vinnu eða jafnvel hætta alfarið.  
Hákon Orri Ásgeirsson hefur tekið vefinn að sér að undanförnu og hefur mikinn metnað fyrir þróun hans.  Fjöldi heimsókna undanfarið hefur verið 12-1300 á dag en fór hæst í s.l. sumar upp í 2000 heimsóknir - sem er allt að 40% aukning frá síðasta ári. 
Á Bolaöldusvæðinu, eins og annars staðar var vorið gott og mikil áhersla var lögð á að flýta fyrir þornun og koma í veg fyrir vatnssöfnun í gryfjunni þar sem motocrossbrautina er staðsett.  
Í Álfsnesi var sömuleiðis lögð talsverð vinna í að grafa vatnsrásir um veturinn í og í kringum brautina til að flýta fyrir þornun hennar.  Þessar breytingar höfðu góð áhrif og voru bæði svæði tilbúin til aksturs mun fyrr en áður enda lítið um snjó.

Í maí fjárfesti félagið í jarðýtu fyrir 5.2 milljónir (m/vsk), sem er stærsta fjárfesting félagsins frá upphafi.  Jarðýtan hefur reynst vel.   Mikil vinna fór hins vegar í að manna ýtuna og þegar upp er staðið telur stjórn að á meðan ekki er þörf á frekari ýtuvinnu sé rétt að selja ýtuna og notast við léttari tæki eins og  t.d. stóra dráttarvél.  Fleiri geta notað slíkt tæki án sérstakra réttinda.  
Félagið fjárfesti ennfremur í minni tækjum; jarðherfi sem nýttist mjög vel við að tæta upp Bolaöldubrautina og flaghefli sem var mjög góður í viðhald á slóðum og í minni háttar lagfæringar. 

Í vor komu fljótlega upp ákveðnir samskiptaörðugleikar milli stjórnar og starfsmanns félagsins, Hjartar L. Jónssonar.  Erfiðlega gekk að leysa úr þessum samskiptaörðugleikum og á endanum varð að samkomulagi að Hjörtur léti að störfum í lok maí. 
Hjörtur reyndisst félaginu vel þann tíma sem hann starfaði á svæðinu og á þakkir skildar fyrir vel unnin störf. 
Brautarnefndir fóru fljótlega í framkvæmdir með vorinu.  
Í Bolaöldu var brautinni breytt talsvert og nýr pallur byggður næst húsinu.  Brautin var þróuð áfram og var startkaflanum ennfremur breytt ásamt minni breytingum á öðrum stöðum. Sumt tókst vel og annað á eftir að laga enn frekar. Í sumar var aftur fengin beltagrafa með mölunarskóflu og var stór hluti brautarinnar grafinn og efnið malað niður aftur til að minnka grjótið í brautinni og gera hana öruggari.  
Í haust kom til landsins svíinn Frederick Hedman til að stjórna æfingum, en hann hefur unnið við hönnun og uppsetningu motocrossbrauta í Svíþjóð.  Hann kom með góðar ábendingar um breytingar á brautinni sem tókust mjög vel og væri áhugavert að fá hann aftur í lengri heimsókn til að leggja okkur frekara lið með brautirnar.  Áfram var haldið með sáningu í umhverfi brautarinnar og með aðstoð Landgræðslunnar var um 150 kg af fræi og 750 kg af áburði dreift á á svæðinu á ógróna bletti, sem gaf mjög góða raun.
Húsið, sem félagið fékk frá ÍAV á síðasta ári, hefur reynst mjög vel.  Síðla sumars var farið í vinnu við endurbætur á húsinu.  Sett var upp ný salernisaðstaða, skipt var um hurðir, lagður dúkur og margt fleira.  
Í lok sumars var ennfremur lagt í stórframkvæmdir við lagningu rafstrengs að svæðinu. Heildarkostnaður við lagningu strengsins, sem liggur frá Litlu-kaffistofunni,  var um 4 milljónir.  Með tilkomu rafmagns breyttist aðstaðan stórkostlega - skipt  var um alla ofna í húsin og það er nú alltaf heitt og upplýst.  Mótormax og Ásbjörn Ólafsson heildverslun gáfu félaginu öfluga háþrýstidælu sem verður tekin í gagnið á nýju ári. Í framhaldinu verður farið í að hanna flóðlýsingu á brautinni sem mun stórauka nýtingarmöguleika hennar.  Rafmagnið gerir okkur einnig kleift að setja upp vökvunarkerfi í brautinni.  Umhverfis húsið var lögð talsvert stór stétt með aðstoð JVJ Hellusteypunnar sem gaf félaginu talsvert magn af hellum. Í bílastæðið var keyrt umtalsvert magn af malaðri grús.  Aðkoman að svæðinu er því mun snyrtilegri og moldarburður inn í húsið orðinn í lágmarki. 
Í sumar var byrjað að girða motocrossbrautina af, til að tryggja öryggi notenda og eins til að koma í veg fyrir að menn geti farið hvar og hvenær sem er inn og út úr brautinni án þess að greiða brautargjöld.  Þeirri vinnu er enn ekki lokið en tryggingafélagið Sjóvá mun leggja félaginu lið við kostun á framkvæmdinni.
Keppt var í brautinni nokkrum sinnum í sumar. Veðurguðirnir voru þó ekki sérlega jákvæðir í garð keppnishaldsins og hellirigndi í öll skiptin.  
Í júlí og ágúst voru haldnar bikarkeppnir á svæðinu og fyrstu helgina í september fóru þar fram síðustu umferðirnar í motocrossi og enduro.  Þetta var tilraun til að pakka saman þessum keppnum á einu og sömu helgina.  Reynslan af þessu var ekki sérlega góð. Vinnan við keppnishald lendir því miður á herðum allt of fárra.  Erfiðlega reynist að fá nægan mannskap til undirbúnings og framkvæmdar keppna.
Nokkrir vinnudagar voru haldnir á árinu og voru félagar í VÍK ekki alveg nógu duglegir að mæta.  Sem fyrr er þetta oftast sama fólkið sem mættir og vinnuframlag þeirra alveg ómetanlegt. Sérstaklega má nefna í því samhengi ómetanlega hjálp frá Björk eða Brjáluðu Bínu og  Erni Erlings, Grétari, Ólafi Guðgeirs að öllum öðrum ólöstuðum.  Í framhaldi af þessu vaknar þó sú spurning hvort dagar sjálfboðaliðavinnu séu hreinlega liðnir - viðhald á húsinu var að hluta unnið í sjálfboðavinnu en ýmiss smíðavinna, dúklagning og fleira var aðkeypt.  Það einfaldaði reyndar framkvæmdina að mörgu leiti en kostaði um leið félagið talsverða fjármuni sem gætu nýst betur í margt annað sem félagsmenn ráða síður við.
Mikil vinna var lögð í skoðun og viðhald enduroslóða á svæðinu í sumar.  Sá sem bar hitann og þungann af því var Kristján Grétarsson sem ásamt fleirum sá um merkingar og lokanir á viðkvæmum svæðum auk þess sem þeir dreifðu umtalsverðu magni af fræi og áburði í umhverfi slóðanna. 

.
Stefnan varðandi Bolaöldu fyrir komandi sumar er að bæta enn frekar aðstöðuna s.s. með því að koma símalögn inn á svæðið sem t.d. opnar möguleikann á uppsetningu netmyndavéla.   Þá verður kannað með uppsetningu tímatökutækja sem gætu tekið tíma allra sem keyra brautina hvenær sem er.  Uppsetning sérstaks tímatökuhús verður könnuð og skjólgirðing í kringum sólpallinn verður sett upp og almenn aðstaða við húsið kláruð.  Stefnt er að því að setja upp betri girðingu í kringum húsið, barnaleiktæki á stéttina o.m.fl.
Á Álfsnesi er stefnt að því að koma brautinni mun fyrr í keyrsluhæft ástand og til stendur að bæta aðstöðuna enn frekar á árinu.  Þar er framtíð svæðisins enn óráðin en tilkoma Sundabrautar getur haft mikil áhrif á hana.  Markmið félagsins er því að halda áfram þróuninni á svæðinu og brautinni og tryggja skemmtilega og krefjandi braut en með lágmarkstilkostnaði.  Stefnan hefur þó alltaf verið sú að setja að lágmarki alla innkomu brautarinnar í viðhald og meira þegar þörf krefur.
Miðar í Bolaöldubrautirnar voru seldir í Litlu-kaffistofunni sem gaf góða raun. Litla kaffistofan og Olís sáu hag sinn í því að styrkja félagið á síðastliðnu ári sem var sérlega ánægjulegt. Olís gaf ennfremur út skírteini félagsmanna sem að vanda veittu góða afslætti hjá fjölda samstarfsaðila auk þess sem félagsmenn fá góð kjör af öllu eldsneyti og vörum hjá Olís.  Hluti af allri veltu félagsmanna rennur ennfremur til félagsins sem styrkur.  Enn reyndis nokkuð erfitt að sinna reglulegu eftirliti með þeim sem keyra brautirnar og enn er eitthvað um að menn keyri brautirnar án þess að greiða fyrir þegar starfsmenn eru ekki til staðar. Þetta hugarfar verður að breytast og félagsmenn verða hreinlega að standa saman um þetta mál – að öðrum kosti er viðbúið að brautargjöld verði að hækka enda viðhalds og framkvæmdakostnaður margfaldur á við innkomu af rekstri brautanna. Tekjur af brautargjöldum voru þó ágætar á árinu eða rúmar 3,2 milljónir í Bolaöldu og 1,3 milljónir af Álfsnesi. 

Í lok árs eru fjármál félagsins í ágætum skorðum. Lítils háttar hagnaður varð af rekstri félagsins á árinu eða sem nam 209.628 kr. Tap af hefðbundnum rekstri án fjármunatekna og skatta og óreglulegra liða var tap af rekstrinum 813.372 kr. Félagið hefur staðið í umtalsverðum framkvæmdum á árinu, sem teljast til framtíðarfjárfestinga.  Það er því ekki óeðlilegt að kostnaðurinn dreifist á fleiri en eitt ár.  Einnig má líta til þess að á árinu fóru tekjur félagsins nálægt því að tvöfaldast frá 2006 úr 11,6 milljónum í tæpar 22 miljónir og niðurstaðan því ekki hátt hlutfall af heildartekjum.  Á tekjuhliðinni munaði mest um rekstrar og framkvæmdastyrki frá ÍTR og Íþróttabandalagi Reykjavíkur auk peningastyrkja frá Orkuveitu Reykjavíkur, Ferðamálastofu og Pokasjóði auk fjölda lægri styrkja og gjafa frá fyrirtækjum og einstaklingum.  Kann félagið öllum þeim góðar þakkir fyrir. 
Umhverfisnefndin vann gott starf á árinu og rak áróður fyrir bættri umferðarmenningu torfæruhjólamanna. Sérstaklega má nefna skýrslu sem nefndin vann í samráði við fleiri aðila um aðstöðu og lagaumhverfi torfæruvélhjóla og tillögur um framtíðarþróun sem lögð var til umsagnar hjá Umhverfisráðuneytinu í lok síðasta árs.  Nefndina skipuðu þeir Gunnar Bjarnason, Jakob Þór Guðbjartsson, Leópold Sveinsson, Einar Sverrisson og Ólafur Guðgeirsson. Talsverð breyting varð þó á starfsemi nefndarinnar þegar mikið af starfi hennar færðist til MSÍ enda staða nefndarinnar mun sterkari sem undirnefnd landssambands frekar en aðildarfélags.  Umhverfisnefnd VÍK heldur hins vegar áfram störfum og sinnir verkefnum sem snúa að höfuðborgarsvæðinu og VÍK sérstaklega. Gunnar Bjarnason mun gera nánari grein fyrir starfi nefndarinnar hér á eftir.
 Í sumar var áfram gerð tilraun til að halda úti æfingum fyrir börn og unglinga og sá Gunnlaugur Karlsson um æfingarnar. Talsvert vantaði upp á stöðuga mætingu og ástundun og félagið á því nokkuð langt í land með að standa eitt og sér fyrir öflugum æfingum fyrir félagsmenn. Vonir standa til þess að foreldraráð sem stofnað var á síðasta ári leggi sitt af mörkum til að svo megi verða. Vel heppnað æfingastarf er lykilatriði fyrir framþróun íþróttarinnar og ekki síst til að auðvelda félaginu að sækja styrki til íþróttahreyfingarinnar.
Keppnishald sumarsins hófst sem fyrr sagði með sjöttu Offroad Challenge keppninni á Klaustri.   Keppnin er á vegum Kjartans Kjartanssonar og VÍK, og var fjöldamet slegið enn á ný.  Tæplega 500 manns tóku þátt í keppninni. 
Áframhald keppninnar í ár er sem áður segir, óráðið en viðræður við hagsmunaðila hafa staðið yfir. 
Haldnar voru fjórar Íslandsmeistaramótskeppnir í motocrossi og þrjár endurokeppnir auk bikarkeppna. Einar S. Sigurðarson úr VÍK vann Íslandsmeistaratitla í bæði motocrossi og enduro og Karen Arnardóttir varð Íslandsmeistari kvenna í motocrossi.  Samtals átti VÍK 28 Íslandsmeistaratitla í einstaklings og liðakeppnum,  Einar á fjóra þessara titla, en hann var líka meðlimur í liðunum sem unnu motocross og endurotitlana í ár. 

Í haust tók íslenskt lið, í fyrsta skipti í sögunni,  þátt í Motocross of Nations í Bandaríkjunum, á vegum MSÍ.  Einar S. Sigurðarson fór sem fulltrúi VÍK í liðinu. VÍK veitti keppnisliðinu 150.000 kr. styrk, enda markaði þátttaka Íslands í keppninni ákveðin tímamót í sportinu. Íslenskum keppendum var ennfremur boðin þátttaka á Norðurlandamóti í motocross sem fram fór í Svíþjóð í október og fóru nokkrir keppendur þangað undir merkjum VÍK.
Í byrjun nóvember stóð félagið fyrir árshátíð sem haldin var í Versölum í Iðnaðarmannahúsinu undir stjórn fyrrverandi formanns Magnúsar Þórs Sveinssonar og fær hann og allir sem lögðu þar hönd á plóginn bestu þakkir fyrir. 
Eins og áður segir hefur uppbygging á Bolaöldusvæðinu gengið framar vonum undanfarin tvö sumur. Hins vegar vantar enn talsvert upp á að svæðið sé komið í endanlega mynd. Hugmyndir um framtíðarskipulag, innanhúsaðstöðu, aðra motocrossbraut, supermotobraut og margt fleira hafa verið ræddar. Fullur áhugi er fyrir því hjá stjórn að skoða stóru myndina mjög vel og leggja drög að nýtingu svæðisins sem hægt væri að vinna eftir í framtíðinni. Erfitt er að segja til um hvort um áframhaldandi aukning í sportinu verði að ræða á þessu ári, en margt bendir samt til þess að eitthvað fari að draga úr innflutningi nýrra hjóla.. 
Það er hins vegar alveg dagljóst að þau hjól sem þegar eru í landinu eru ekki að fara neitt og fjöldi þeirra sem hefur tileinkað sér hjólasportið er gríðarlegur.  Þörfin fyrir góða aðstöðu á því, án efa, aðeins eftir að aukast. Þeir sem þegar eru að aka góðar slóðir eiga eftir að kalla á enn betri og skemmtilegri slóðir og þeir sem hafa komist í upphitaða búningsaðstöðu og heitt kaffi í Bolaöldu eiga eftir að kalla eftir stærra plássi, sturtum og enn betra kaffi.  Kröfurnar eiga sjálfsagt bara eftir að aukast á næstu árum og félagið verður að bregðast við því eftir bestu getu. Við munum gera okkar besta til að bregðast ekki trausti félagsmanna og halda uppbyggingunni áfram af krafti.
Starfsemi VÍK hefur á síðustu tveimur árum breyst verulega með tilkomu MSÍ. Í stað þess að virka sem eins konar landssamtök með umsjón með öllum keppnum, samskiptum við stjórnmálamenn, löggæslu og margt fleira getur félagið nú einbeitt sér að uppbyggingu á eigin aðstöðu. Með tilkomu sambandsins getur öll ákvarðanataka sem snertir heildarhagsmuni hjólamanna, verið tekin á breiðari grundvelli með aðkomu allra aðildarfélaga og um leið tengist fjöldi öflugra aðila um allt land, starfinu nánar.  Það starf sem MSÍ hefur innt af hendi síðast liðið ár hefur því verið sérlega gott og er full ástæða til að þakka formanni og stjórn sambandsins fyrir sitt framlag til málefna mótorhjóla og sleðamanna á Íslandi. 
Að lokum vil ég þakka stjórn VÍK fyrir vel unnin störf. Sömuleiðis þakka ég öllum nefndarmönnum og gjaldkeranum, Kolbrúnu Ólafsdóttur.
Ég vil því því biðja salinn um að gefa  þeim og öllum öðrum sem lögðu hönd á plóginn við að gera starfsárið jafn árangursríkt og raun ber vitni, gott klapp.


 Takk fyrir.

Fh. stjórnar Vélhjólaíþróttaklúbbsins
Hrafnkell Sigtryggsson
